
ასლი:   საქართველოს პარლამენტის აპარატის 
საორგანიზაციო დეპარტამენტს


                                                                   დ ა ს კ ვ ნ ა

საქართველოს მთავრობის მიერ წარმოდგენილ "საქართველოს 2020 წლის სახელმწიფო ბიუჯეტის შესახებ“ საქართველოს კანონის პროექტზე, თანდართულ მასალებთან ერთად, დოკუმენტზე "ქვეყნის ძირითდი მონაცემები და მიმართულებები 2020-2023 წლებისათვის“, საქართველოს მთავრობის მოხსენება "2019 წლის სახელმწიფო ბიუჯეტის შესრულების მიმდინარეობის შესახებ“ და  წლიურ საბიუჯეტო -კანონის ამოქმედებისათვის საჭირო საკანონმდებლო ცვლილებების პაკეტის თაობაზე 
 (№07-2/399/9; 30.09.2019)
           საქართველოს პარლამენტის ჯანმრთელობის დაცვისა და სოციალურ საკითხთა კომიტეტმა 2019 წლის 9 ოქტომბერს განიხილა საქართველოს მთავრობის მიერ წარმოდგენილი "საქართველოს 2019 წლის სახელმწიფო ბიუჯეტის შესახებ“ საქართველოს კანონის პროექტი, თანდართულ მასალებთან ერთად, დოკუმენტი "ქვეყნის ძირითდი მონაცემები და მიმართულებები 2020-2023 წლებისათვის“. კანონპროექტის მიხედვით განისაზღვრება 2020 წლის განმავლობაში მისაღები შემოსავლებისა და გასაწევი გადასახდელების მაჩვენებლები. 
          2020 წლის სახელწიფო ბიუჯეტის პროექტის მიხედვით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინიტროს ბიუჯეტი განისაზღვრა 4 347 მლნ ლარით, სამინიტროს დაფინანსება 2019 წლის გეგმასთან შედარებით იზრდება 378.6 მლნ ლარით. (მთლიანი ბიუჯეტის გადასახდელების 30.6%). აღნიშნული თანხის ფარგლებში გათვალისწინებულია:

· სოციალური დაცვისა და საპენსიო უზრუნველყოფისათვის - 3 126.0 მლნ  ლარი, საიდანაც 2 230.0 მლნ ლარი მიიმართება მოსახლეობის საპენსიო უზრუნველყოფისთვის, ხოლო მოსახლეობის მიზნობრივი ჯგუფების სოციალური დახმარებისათვის გათვალისწინებულია 793.0 მლნ ლარი. ამ პროგრამების ფარგლებში გათვალისწინებულია 2020 წლის პირველი იანვრიდან პენსიის 20 ლარით ზრდა ასაკით პენსიონერებისთვის, ხოლო 2020 წლის 1 ივლისიდან დამატებით 30 ლარით გაეზრდებათ პენსია 70 წლის და ზევით ასაკით პენსიონერებს. 2020 წლის 1 იანვრიდან სოციალური გასაცემელის 20 ლარიანი ზრდა ასევე გათვალისწინებულია მკვეთრად და მნიშვნელოვნად გამოხატული და 18 წლამდე ასაკის შშმ პირებისათვის, ხოლო 2020 წლის 1 ივლისიდან დამატებით 30 ლარიანი ზრდა შეეხებათ მკვეთრად გამოხატული და 18 წლამდე ასაკის შშმ პირებს და სხვა. 

საქართველოს კანონის პროექტთან "საქართველოს 2020 წლის სახელმწიფო ბიუჯეტის შესახებ“ დაკავშირებით კომიტეტის სხდომაზე გამოითქვა შემდეგი შენიშვნები და წინადადებები:

1. ქრონიკული დაავადებების სამკურნალო მედიკამენტებით უზრუნველყოფა 27 03 03 11- მოსახლეობისთვის ხელმისაწვდომი ჯანდაცვის სერვისების უზრუნველყოფა კომიტეტისთვის ერთ-ერთი მთავარი პრიორიტეტია. 2020 წლის სახელმწიფო ბიუჯეტის პროექტის თანახმად   პროგრამის დაფინასება შემცირებულია 10.0 მლნ ლარით და განისაზღვრა  10.0 მლნ ლარით, რაც კომიტეტს მიზანშეუწონლად მიაჩნია და მოითხოვს აღნიშნული პროგრამის დაფინასების გაზრდას, მინიმუმ 2019 წლისთვის განსაზღვრული დაფინანსების დონემდე.  მოთხოვნა განპირობებულია მოსახლეობის საჭიროებიდან გამომდინარე, ვინაიდან ეროვნული ანგარიშების მიხედვით, სამედიცინო მომსახურებაზე მოქალაქეების ხარჯების უმეტესი წილი, სწორედ ქრონიკული დაავადებების სამკურნალო მედიკამენტების შესაძენად მოდის, მაშინ როდესაც პროგრამის მოცვა, ბოლოდროინდელი მნიშვნელოვანი გაფართოების მიუხედავად სამიზნე მოსახლეობის 20-30%-ს არ აღემატება. ამ მაჩვენებელის გასაუმჯობესებლად, პროგრამის ბიუჯეტის გაზრდასთან ერთად, კომიტეტი მიიჩნევს, რომ უნდა  შეიცვალოს პროგრამის დიზაინი: დაფინანსების პრინციპი შეიცვალოს ვაუჩერულზე, წლიური ლიმიტებით; გაერთიანდეს საყოველთაო ჯანდაცვის პროგრამის შესაბამის კომპონენტთან და გაფართოვდეს პროგრამაში ჩართული მედიკამენტების ჩამონათვალი, რათა სრულად იქნეს მოცული პროგრამის სამიზნე ქრონიკული დაავადებების სამკურნალოდ გამოყენებული მედიკამენტების ნაირსახეობები, აქტიური ნივთიერებების ჯგუფებისა და მწარმოებლების მიხედვით.   

2.     სახელმწიფო ქვეპროგრამა ტუბერკულოზის მართვა 27 03 02 06 – 2023 წლიდან გლობალური ფონდის პროექტიდან ხდება სახელმწიფოს მიერ ფინასური ვალდებულებების თანდათანობითი გადმობარება, რაც მოითხოვს სახელმწიფოს მიერ მედიკამენტების, ტესტებისა და სახარჯი მასალების და სხვა.  შესყიდვას. გარდა ამისა, ჯანმოს 2019 წლის რეკომენდაციაა, გაიზარდოს  ტუბერკულოზზე სკრინინგის მოცულობა და  ტუბ პაციენტების მკურნალობის სქემა. ყოველივე ეს მოითხოვს დამატებით ფინანსურ რესურსებს და აქედან გამომდინარე მიზანშეწონილად მიგვაჩნია  გაიზარდოს პროგრამის დაფინასება სამინისტროს განაცხადში მოცემულ ოდენობამდე;

3. სახელმწიფო ქვეპროგრამა უსაფრთხო სისხლი - 27 03 02 04 - ქვეყანაში მაღალტექნოლოგიური NAT (ნუკლეინის მჟავას ტესტირების) ტესტირების სისხლის უსაფრთხოების გაუმჯობესების მიზნით, ცენტრის მიერ გლობალური ფონდის ფინანსური მხარდაჭერით 2019 წელს შესყიდულ იქნა ნუკლეინის მჟავას ტესტირების (NAT) ორი აპარატი, რომელიც წარმოადგენს სისხლის ტესტირების უახლეს მაღალტექნოლოგიურ მეთოდოლოგიას. აღნიშნული ტექნიკური აღჭურვილობით მიმდინარე წლის ბოლოს თბილისის სისხლის ბანკებში პილოტურად დაგეგმილი იყო სისხლის ცენტრალიზებულად ტესტირების პროექტის პილოტირება, ხოლო 2020 წლის დასაწყისიდან  სავალდებულოდ დანერგვა ქვეყნის მასშტაბით. აქედან  გამომდინარე კომიტეტს მიზანშეწონილად მიაჩნია პროგრამის ბიუჯეტის გაზრდა;

4. სახელმწიფო ქვეპროგრამა დაავადებათა ადრეული გამოვლენა და სკრინინგი - 27 03 02 01 - ტყვიით მოშხამვა არის ერთ-ერთი ყველაზე გავრცელებული და ფართოდ აღიარებული ბავშვთა დაავადება, 2019 წელს ხორციელდება მხოლოდ MICS კვლევით გამოვლენილი პირები, 2020 წლიდან დაგეგმილია პროგრამის გაფართოვება ქვეყნის მასშტაბით. „ბავშვებში ტყვიის ტოქსიკური ზემოქმედების ადრეული გამოვლენისა და მართვის ღონისძიებების გატარების შესახებ“ საქართველოს მთავრობის 2019 წლის 19 აპრილის N869 განკარგულებით ნაკისრი ვალდებულება, ბავშვების სისხლში ტყვიის შემცველობის ბიომონიტორინგის ღონისძიებების განხორციელების თაობაზე. 2018 წელს ჩატარებული მრავალინდიკატორული პოპულაციური  MICS კვლევის ფარგლებში, ბავშვების სისხლის ტყვიაზე გამოკვლევამ აჩვენა მეტად საყურადღებო შედეგები, რომელიც საჭიროებს ხელისუფლების მხრიდან ადექვატურ რეაგირებას, კერძოდ გამოკვლეული ბავშვების 41%-ის სისხლში ტყვიის შემცველობა მინიმალურად დასაშვებ ზღვარზე მაღალია, ხოლო 16%-ში ძალიან მაღალია.  2019 წლის აგვისტოდან საქართველოს მთავრობის დადგენილების საფუძველზე დაიწყო MICS კვლევის ფარგლებში გამოვლენილი ბავშვების შესაბამისი სამედიცინო მომსახურება, ხოლო 2020 წელს ეს მომსახურება ხელმისაწვდომი უნდა გახდეს მსგავსი სამედიცინო მომსახურების საჭიროების მქონე 18 წლამდე ასაკის ყველა ბავშვისთვის.
           მიმდინარე წლის დამტკიცებულ ბიუჯეტთან მიმართებაში, დაავადებათა ადრეული გამოვლენა და სკრინინგის სახელმწიფო პროგრამის 2020 წლის ბიუჯეტის 2,600 ათასი ლარით გაზრდის განაცხადზე უარის შემთხვევაში, ვერ შესრულდება საქართველოს მთავრობის მიერ გაცხადებული ზემოაღნიშნული ღონისძიებები, ასევე ვერ განხორციელდება კიბოს სკრინინგისადმი საქართველოს მოქალაქეების მაქსიმალური გეოგრაფიული ხელმისაწვდომობისა და მაღალი ხარისხის სერვისების მიწოდების კუთხით 2020 წელს დაგეგმილი ღონისძიებები. 
5. სახელმწიფო ქვეპროგრამა იმუნიზაცია - 27 03 02 02 -    საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2019 წლის 16 სექტემბრის N01-60/ნ ბრძანებით დამტკიცებული აცრების ახალი ეროვნული კალენდრის საფუძველზე 2020 წლიდან ორი ახალი ვაქცინის დანერგვა: 11-13 წლის ასაკის გოგონების ვაქცინაციისთვის ადამიანის პაპილომავირუსის საწინააღმდეგო ვაქცინის და 18 თვის და 5 წლის ასაკის ბავშვების ასაცრელად ოთხკომპონენტიანი დიფტერია/ტეტანუსი, ყივანახველა, /ინაქტივირებული პოლიომიელიტის ორალური ვაქცინის დანერგვა.
          ამასთან, ადამიანის პაპილომავირუსის საწინააღმდეგო ვაქცინის დანერგვის ვალდებულება (რაც წარმოადგენს საშვილოსნოს ყელის კიბოს განვითარების პრევენციის ერთადერთ ეფექტურ საშუალებას) ქვეყანამ აიღო გავი-ალიანსთან გაფორმებული შეთანხმების ფარგლებში (გავი-ალიანსის დაფინანსებით 2018-2019 წლებში ვაქცინაციის პილოტური პროექტი წარმატებით განხორციელდა საქართველოს 3 რეგიონში, ხოლო 2020 წლიდან სახელმწიფომ უნდა განავრცოს მთელი ქვეყნის მასშტაბით), ხოლო ინაქტივირებული პოლიომიელიტის შემცველი ოთხკომპონენტიანი ვაქცინის დანერგვა წარმოადგენს პოლიომიელიტის ერადიკაციის სტრატეგიის ფარგლებში, საქართველოს მიერ ნაკისრ ვალდებულების ნაწილს ჯანმრთელობის მსოფლიო ორგანიზაციის წინაშე. მიმდინარე წლის დამტკიცებულ ბიუჯეტთან მიმართებაში, იმუნიზაციის სახელმწიფო პროგრამის 2020 წლის ბიუჯეტის 3,012 ათასი ლარით გაზრდის განაცხადზე უარის შემთხვევაში, ვერ შესრულდება მინისტრის ზემოაღნიშნული ბრძანება, ასევე საერთაშორისო პარტნიორებთან ნაკისრი ვალდებულებები და რაც მთავარია საფრთხის ქვეშ დადგება ვაქცინების მოწოდების უწყვეტობა. 

6. სახელმწიფო ქვეპროგრამა აივ ინფექცია შიდსი - 27 03 02 07  - იმ ფინანსური ვალდებულებების თანდათანობითი გადმობარება, რაც სახელმწიფოს 2023 წლამდე უნდა გადმოეცეს  გლობალური ფონდის პროექტიდან, კერძოდ  მედიკამენტების, ტესტებისა და სახარჯი მასალების შესყიდვა, აივ მონიტორინგის მობილური ბრიგადების დაფინანსება და ა.შ., რომელთა უზრუნველყოფა წლების განმავლობაში ხორციელდებოდა გლობალური ფონდის პროექტით, მოითხოვს პროგრამის დაფინანსების გაზრდას. 

7. ნარკომანიით დაავადებულ პაციენტთა მკურნალობა  27 03 02 09 – ბიუჯეტის პროექტით აღნიშნულ პროგრამაზე გათვალისწინებულია 12,1 მლნ ლარი, წარმოდგენილი ბიუჯეტის ფარგლებში განხორციელდეს ნარკოდამოკიდებული პირების გრძელვადიანი რეაბილიტაციის პროგრამის პილოტირება.

8.  ბავშვთა რეაბილიტაცია/აბილიტაცია -27 02 03 03 - 2020 წლის პროექტით შემოთავაზებული თანხა 3,600 ათასი ლარი, სადაც არ არის გათვალისწინებული  სტომატოლოგიური მომსახურებას შშმ ბავშვებისთვის.  ზრდასრული, განსაკუთრებით კი სპინალური დაზიანების მქონე და ახლად ტრავმირებული შშმ პირებისთვის სარეაბილიტაციო პროგრამების შემუშავება და დაფინანსება. 2020 წლის სახელმწიფო ბიუჯეტის პროექტში შენარჩუნდეს მზარდი დინამიკა დღის ცენტრებისთვის დაფინანსების გაზრდის თვალსაზრისით.

9. სახელმწიფო ქვეპროგრამა  იძულებით გადაადგილებულ პირთა განსახლებისა სოციალური და საცხოვრებელი პირობების შექმნა- 27 06 03 01- „სოციალურად დაუცველი ოჯახების მონაცემთა ერთიან ბაზში“ რეგისტრირებული დევნილი ოჯახებისთვის, რომელთა სარეიტინგო ქულა არ აღემატება 150 ათასს, ზამთრის სეზონში  (ნოემბერი, დეკემბერი, იანვარი, თებერვალი) სათბობი  საშუალებებით უზრუნველყოფისთვის გაიცეს ყოველთვიური ვაუჩერი 50 ლარის ოდენობით ოთხი თვის განმავლობაში. კომიტეტი მიზანშეწონილად მიიჩნევს აღნიშნულ პროგრამას დაემატოს ამ მიზნის განხორციელებისთვის  საჭირო რაოდენობის თანხა.

ზემოაღნიშნული შენიშვნების გათვალისწინებით, კომიტეტი მხარს უჭერს     საქართველოს
მთავრობის მიერ  წარმოდგენილ საკანონმდებლო ინიციატივას. 

